
Abstract: This article looks at the current situation of income inequality, emissions and stratification in Mongolia. A comparison of age, gender, education, and occupational factors is a social and demographic indicator that affects the income and wealth of social stratification. The purpose of this study is to describe the sources, amount and level of income of Mongolians based on statistical data and the results of the baseline survey of the Sociology and Social Work department of the National University of Mongolia.

· Давхраажлын зарим үзүүлэлтийг авч үзэх нь

Сүүлийн 20 гаруй жилийн хугацаанд Монголын нийгмийн социаль давхраа бүрэлдэх онцлог, үйл явцыг судлан (О.Мөнхбат, 2000), цаашдын төлөв хандлагыг тодорхойлох болсон (Х.Гүндсамбуу, 2002) төдийгүй эл чиглэлээр гүнзгийрүүлэн нэгэн сэдэвт бүтээл(Б. Даш- Ёндон нар, 2013) гаргаж, судалгаа шинжилгээ хийх ажил (Ц.Уртнасан нар. ШУА. ФСЭХ-ийн эрдэмтдийн хамтын бүтээл, 2001)-д дорвитой ахиц гарч байна. Тухайн сэдэв, асуудалтай уялдуулан давхраажлын суурь үзүүлэлтийн нэг болох орлогын эх үүсвэр, бүтэц, хэмжээнээс үүдэлтэй эд баялгийн ялгарал, давхраажлын мөн чанар, нөлөөлж буй хүчин зүйлс, онцлогийг энэхүү илтгэлд хөндөн авч үзэхийг зорьсон болно. Бид нийгмийн давхраажлын тухай ярихдаа нийгэм дэх хүмүүсийн социал байр суурийн тэгш бус байдалд анхаарлаа хандуулдаг. Ихэнх уламжлалт нийгэм болон орчин үеийн нийгэмд ч ялгаагүй давхраажлыг материаллаг баялаг, соёлын үнэт зүйлсийг эзэмшихтэй шууд холбон авч үзэх нь бий. Энэ нь угтаа Германы социологич М.Веберийн үзэл санаанд тулгуурласан бөгөөд эд баялаг, нэр хүнд, эрх мэдэл гурвыг нийгмийн давхраажилтын үндсэн хэмжигдэхүүн болгон үздэгтэй холбоотой. Өнөөгийн Монголчуудын нийгмийн байр суурийг нас, хүйс, боловсролын түвшин, ажил мэргэжлийн байдал, орлогын хэмжээ, эзэмшиж буй баялаг зэрэг хүчин зүйлс тодорхойлж байна.
Эд баялаг хийгээд цалин орлого. Чухамдаа хүний эзэмшиж буй эд баялаг олж буй орлоготой шууд холбоотой. Хүн амын орлого харьцангуй өндөр хэсэг хуримтлал буюу эд баялаг эзэмшинэ. Эд баялаг бол хөдлөх ба үл хөдлөх хэлбэртэй байх бөгөөд ихэнхдээ өв хөрөнгө хэлбэрээр уламжлагдаж байдаг. Хувь хүн, өрхийн зүгээс тодорхой хугацаанд олж буй цалин, тэтгэвэр тэтгэмж, шагнал урамшуулал, аж ахуй эрхэлснээр олж буй мөнгөн ашгийн нийлбэр мөнгөн дүн бол орлого юм. Ихэнх судалгаанд өрхийн орлогыг сарын дунджаар тооцож илэрхийлэх нь бий. Энд тэмдэглэхэд, орлого бол ихэнх тохиолдолд ажил хөдөлмөрийн үр дүн байдаг бол эд баялаг нь ажилласан, эс ажилласнаас үл хамаарч байдаг. Иймд орлого ба эд баялаг нь нийгэм, эдийн засгийн давхраажлын үндсэн үзүүлэлт болдог. Товчоор өгүүлэхэд нийгмийн дээд давхрааны гол хөрөнгийг дан ганц орлого бус хуримтлагдсан эд баялаг, хөрөнгө чинээ бүрдүүлэх бөгөөд түүнд цалин хөлсний эзлэх хувь хэмжээ өчүүхэн бага юм. Харин дунд болон доод давхрааны хувьд амьдралын гол эх сурвалж

бол цалин, орлого болдог. Эзэмшиж байгаа хөрөнгө баялаг, орлогын хэмжээ, хуримтлал зэргээс хамаарч эдийн засгийн давхраанд хуваагдана. Ардчилсан, либерал капитализмын замаар замнаж буй улсын хувьд Монголын нийгмийн давхрааг Америкийн нийгмийн давхраатай харьцуулан үзэж болно.
Хүснэгт 1. Нийгмийн давхрааны харьцуулалт
	АНУ-ын нийгмийн анги, давхраа
	Монголын нийгмийн давхраа

	Дээдэс
	Асар их хэмжээний баялаг эзэмшдэг, угсаа гарвал, өмч хөрөнгө, эдийн засаг, улс  төрийн  нөлөө,  нэр  хүнд  бүхий
хүмүүс- 1%
	Дээдэс
	Ам.долларын	тэрбумтнууд.Сайн судлагдаагүй боловч нийгмийн баялгийн 90 орчим хувийг эзэмшигчид-
0.5% орчим.

	Дээд анги, давхраа
	Шинээр төрсөн баячууд-нэр хүнд, удам угсаа залгамжлаагүй-2%
	Дээд давхраа
	Улс төрчид, корпорацийн эзэд, хууль бусаар баялаг эзэмшигчид: авлига хээл хахуул, лиценз ба газрын наймаа гм
шинээр төрсөн баячууд-3-5%

	Дунд анги- чинээлэг
	Өндөр боловсрол, нэр хүндтэй, чинээлэг амьдралтай-эмч хуульч, банк санхүүгийн ажилтан-15%
	Чинээлэг давхраа
	Спорт урлагийн одод, бөхчүүд, төрийн болон төсвийн удирдах албан тушаалтан, хуульч, шүүгч, банк санхүү, компаний эзэд, үйлдвэрлэгчид, мянгат
малчин-7-10%

	Дунд
анги-доод
	Бизнес эрхлэгч, фермер, худалдаачин, төр
захиргааны албан хаагч-30 гаруй хувь
	Дунд
давхраа
	Төрийн албан хаагч, ажилтан, багш, эмч
нар, худалдаачид-30-35%

	Ажилчин анги
	Ажилгүй болох эрсдэлтэй, мэргэжлийн
онцлогоос	хамаарч	хөдөлмөр	нь үнэлэгддэг-30 гаруй хувь
	Доод давхраа
	Манаач,	сахиул,	барилгын	туслах
ажилтан зэрэг хар бор ажил хийдэг нийгмийн бүлэг-15-20 %-иас багагүй

	Доод анги
	Хар бор ажил эрхэлдэг, ажилгүйдэл байнга нүүрлэдэг ядуус ба ёроол хэсэг- 15-20%
	Ядуу доод давхраа
	Ядуу, халамж туслалцаа нэн шаардлагатай,	ажилгүй,	өрх толгойлсон, эмзэг бүлгийн хүмүүс-25-
30%


Тайлбар: АНУ-ын нийгмийг ихэвчлэн есөн давхраанд хувааж үздэг бөгөөд энэ хүснэгтэд ажил мэргэжил ба орлогын үзүүлэлтэд тулгуурлан давхраажлын ангилал хийж харьцуулсан.
Давхраажлын харьцуулсан хүснэгтээс үзэхэд нийгмийн ямар давхраанд хамрагдах нь олж буй орлого, эд баялгийн хэмжээ болон боловсрол, ажил мэргэжлийн онцлогоос үндсэндээ хамаарч байна. Угтаа нийгмийн давхраажил бол эдгээрээс ч олон хүчин зүйлсээс хамаарч байдаг.
Ажил мэргэжил ба орлого. Хүний авъяас чадвар, мэдлэг боловсролоос хамаарсан ажил мэргэжлийн нэр хүнд бол тухайн хүн нийгмийн ямар анги давхаргад хамрагдах суурь үзүүлэлтийн нэг юм. Мэргэжлийн нэр хүндийг албан тушаал, ажил мэргэжил, авъяас чадварт өгч байгаа нийгмийн санал бодол, хүндлэл гэж үзэж болно. Монголчуудын хувьд ажил мэргэжлийн үнэ хүнд тухайн мэргэжлийн хувьд олж буй олж буй ашиг орлого, мөнгөний хэмжээнээс шууд хамааралтай. Тухайн хүн ямар мэргэжилтэй, ямар ажил эрхэлдэг вэ гэдгээс бүлэг эсвэл нийгэмд эзлэх байр суурь нэр хүнд ихээхэн хамаарна. Хэдэн арван сая төгрөгөөр тоглодог мөрийтэй тоглоомчин, эсвэл өдрийн орлого нь хэдэн саяар эргэлддэг захын наймаачин ба багшийн олж буй цалин орлогын хэмжээ харьцуулшгүй ялгаатай боловч энд мэргэжлийн нэр хүнд, нийгмийн үнэлэмжийн хувьд ялгаатай. Тухайн бүлгүүдийг харьцуулахад хэдийгээр багш хүн эдийн засгийн давхраажлын хувьд доод давхраанд хамаарах боловч нийгэмд ашиг тустай, нэр хүндтэй ажил хөдөлмөр эрхэлж буй талаасаа дунд давхраанд орох нь мэдээжийн зүйл билээ. Эрх мэдлийн хувьд эд баялаг, өндөр

орлоготой хүмүүс орлого багатай, эд баялаггүй хүмүүсийг захирах бололцоо оршин байдаг. Тухайлбал эд баялаг эзэмшигчдийн хувьд өөрийн бизнест ажиллах хүчийг хөлслөн ажиллуулдаг. Нөгөө талаар хөрөнгө баялаг бүхий хүмүүс олны танил болж, бусад хүмүүсээр хүндлүүлж, алдар нэр, үнэ хүндийг олж авах явдал хааяагүй тааралдана.
Нас, хүйс ба орлого. 1990-ээд оны эхэнд Гэллапын институтээс явуулсан судалгаанд оролцогчдын 44% нь эд баялагтай болох(хадгалах) шилдэг арга бол өв залгамжлах юм уу, эцэг эхийн өв хөрөнгө хэмээн үзжээ. Харин үүний эсрэгээр АНУ-д хүн амын 43% нь амжилтаас хамаарч баялгийг эзэмшиж болно гэжээ. Аз тавилан хүн бүрт харилцан адилгүй. Хүний олох орлого насны мөчлөгөөс хамаарна. Ямар ч хүний хувьд залуу болон ид насандаа олох орлого харьцангуй өндөр байдаг. Улмаар өтөлж хөгширснөөр ажил мэргэжлийн чадамж буурч, улмаар олох орлого буурдаг. Хөрөнгө чинээтэй хүмүүсийг судалсан баримтаас үзэхэд тэдний бараг хэн нь ч гараагаа ор хоосноос эхлээгүй байдаг. Дээд давхраанд хамаарах ихэнх хүмүүс чинээлэг гэр бүлээс гаралтай байх бөгөөд ингэснээр амьдралын гараагаа үлэмж давуу талтайгаар эхэлдэг болох нь батлагджээ. Тэрчлэн хүйсийн байдлаас хамааран эрхэлж буй ажил хөдөлмөр тэдний орлого, нийгмийн байр байдлыг тодорхойлох нэгээхэн хүчин зүйл болдог.
Орлого ба боловсрол. Орлогын хэмжээ, эх үүсвэр эцсийн дүндээ боловсролд оруулсан хөрөнгө оруулалтаас үүдэлтэй. Өрх гэрийн бэл бэнчин, эцэг эхийн өвлүүлсэн хөрөнгө мөнгө хүүхдийн өндөр боловсрол эзэмших үйл явцад шийдвэрлэх нөлөөтэй байсаар ирсэн. Энэ нь хүний цаашдын сайн сайхан ажил, амьдралын гараа болдог. Судалгаанаас үзэхэд АНУ-ын чинээлэг дунд давхаргын хүмүүсийн хүүхдүүд өндөр боловсрол эзэмших зүй тогтол ажиглагдаж байна. Харин Монголд бол хууль ёсны орлого, баялаг эзэмшиж буйгаас үл хамаарч улс төрч, бизнесмэн, хууль бус наймаагаар хөлжсөн, тендэрийн авлигаар баяжсан төрийн дундаас дээш түвшний албан хаагчдын хүүхдүүд өндөр төлбөртэй хувийн сургуульд мөр зэрэгцэн иргэний боловсрол эзэмшиж буй онцлог харагддаг. Дурдсан хүчин зүйлсийг нэгтгэн үзэхэд орлого, эд баялаг бол үе дамжсан зэрэг зиндааг(интергенераци) бий болгох социал давхраажлын үндсэн хүчин зүйл болдог байна. Одоо Монгол дахь өрхийн орлогын хэмжээ, бүтэц, давхраажлын зарим үзүүлэлтийг харьцуулан авч үзье.

· Орлогын тэгш бус байдал, давхраажлыг тодорхойлохуй.

“...Замбуу тивийн асуудал бол нийгмийн тэнцвэргүй байдал юм. Зөвхөн сүүлийн 30 жилийн дотор дэлхийн тэнцвэргүй байдал хоёр дахин ихэсчээ. Хуучин ЗБСНХУ-д гэхэд баян ба ядуу хүмүүсийн харьцаа 1:6 байсан бол эдүгээ ОХУ-д 1:30 болжээ. Монголд энэ байдал түүнээс дээрдэх юмгүй, магадгүй түүнээс долоон дор байж мэднэ” хэмээн нийгмийн давхраажлын судалгаандаа(Х.Гүндсамбуу, 2002) социологич, судлаач Х.Гүндсамбуу дурдсан байдаг. Тэрбээр Монголын баячуудын талаар цааш дурдахдаа анхны саяыг хумсалж, дараачийнхаас нь хөдөлмөрлөж олдог хүмүүс, манай баячуудын бичил хэсэг нь хур баян, зарим нь улс төрч бизнесмэнүүд, нэг хэсэг нь зээлийн баячууд, төрөөс төрсөн тэрбумтан, нуугдмал баячууд болон гэмт хэрэгтэн хүртэл бий гэжээ.
Шилжилтийн үеийн эхэн ба дунд үед өрхийн орлогод жижиг бизнес(албан бус хөдөлмөр эрхлэлт)-ээс олсон орлого зонхилж байв. Орлогын эх үүсвэр болон хэмжээнээс хамааран өрхүүд амьжиргаа тааруу буюу ядуу, амьжиргаа сайн буюу чинээлэг гэсэн хэсэгт хуваагдах болсон. Үүнийг орлогын тэгш бус байдал гэж үзэж болно. Амьжиргааны түвшинг оролцооны

аргаар үнэлэх судалгааны дүнгээс харахад 1992-1995 онд баян, ядуугийн ялгаа шинээр үүсэж, 1995-2000 онд баян, ядуу өрхийн зөрүү улам нэмэгдэж, улмаар орлогын ижил төстэй бүлгүүд нийгэмд үүссэн. Ингэснээр орлогын давхраажил бий болох эхлэл тавигджээ.
Тухайн үеийн Монгол дахь өрхийн амьжиргааны түвшний доройтол нь орлогын хомсдлоос үүдэлтэй байжээ. Шилжилтийн эхэн үеийн Монгол өрхийн орлогын 30 гаруй хувь нь цалин, тэтгэвэр тэтгэмж, 20 гаруй хувь нь хөдөө аж ахуйн болон хөдөө аж ахуйн бус орлого, 30 хувь нь өрхийн өөрийн хувийн аж ахуйн орлого, 10 хувь нь бусдын дэмжлэг, туслалцаанаас бүрдэж байв. Байршлын хувьд харьцуулж үзэхэд хот, суурин газрын өрхийн орлогын 40-60 хувийг цалин, тэтгэвэр, тэтгэмж эзэлж байхад хөдөөгийн өрхийн дөнгөж 7 хувийг цалин, тэтгэвэр, 60 орчим хувийг өрхийн хувийн мал аж ахуй, жижиг худалдаа, туслах аж ахуйн\ногоо тарих, гахай, тахиа тэжээх\ орлого эзэлж байжээ. Зах зээлийн эдийн засагт шилжсэний дараах өрхийн орлогын эх үүсвэрийг харьцуулан үзэхэд өрхийн орлогод эзлэх жижиг бизнес, мал аж ахуйн орлого багасч, цалин орлогын эзлэх хувь хэмжээ ихэсч байна.
Хүснэгт 2. Өрхийн орлогын эх үүсвэр
	
	1994*
	2004**
	2009**
	2013***

	1	Цалин хөлс
	16.0
	37.6
	37.8
	49.5

	2	Хүүхдийн мөнгөн тэтгэмж
	-
	-
	24.4
	12.0

	3	Тэтгэвэр тэтгэмж
	15.0
	13.0
	16.6
	17.6

	4	Жижиг бизнес, мал аж ахуй
	50.0
	16.1
	12.4
	13.9


Тайлбар: Хүснэгтэд орлогод эзлэх ерөнхий мэдээллийг түүвэрлэн оруулсан тул 100%-тай тэнцэхгүй. Эх сурвалж: * (МУЗГ, 2003), ** (НХХЯ, 2010), *** (СБТ, НАМЗХ, 2014)
Дээрх мэдээлэл нь хэдийгээр өөр өөр судалгааны эх сурвалжаас авсан боловч нийтлэг хандлагын хувьд өрхийн орлогын эх үүсвэрт гарч буй өөрчлөлтийг тодорхойлж чадна.
Шилжилтийн эхэн үе болох 1991 онд өмч хувьчлалыг төрийн хяналтгүйгээр, урсгал байдлаар, “алдаатай” явуулснаар ихэнх аж ахуйн нэгж, улсын үйлдвэрүүд хувийн өмчид шилжсэний зэрэгцээ олноор дампуурсан нь өрхийн орлого буурахад бодит нөлөө үзүүлсэн. Тухайн үеийн мэдээллээр62 улсын өмч хувьчлагдсанаар 4500 гаруй аж ахуйн нэгж байгуулагдсан боловч, тэдгээрийн 90 гаруй хувь нь дампуурч, олон мянган хүмүүс(100 мянга орчим өрх) хүмүүс ажилгүй болж, улмаар орлогын ядуурал хэлбэрээр ядуурлын шинж тэмдэг мэдэгдэж, баян ба ядуу өрх үүсэх эхлэл тавигдсан байна.
1993 онд Засгийн газраас нийгмийн халамж шаардлагатай ядуу амьдралтай өрх, иргэнийг “ядуу63”, “нэн ядуу64” гэсэн хоёр бүлэгт ангилсан. Ингэснээр ядуурлын ангилал нарийвчлагдан, ядуу өрхөд тусламж дэмжлэг үзүүлэх асуудлыг төрийн үйлчилгээний анхан шатны нэгж болох баг, хорооны түвшинд шийдвэрлэх болжээ. Мөн мал хувьчлалтай холбоотойгоор амьжиргааны баталгаажих доод түвшинг хөдөөгийн өрхийн хувьд шинэчлэн тогтоож, бодод шилжүүлснээр 20-оос доош толгой малтай, жилийн орлого нь 180 мянган төгрөгөөс доош орлоготой малчин өрхийг ядуу өрхөд тооцох болсон байна.
Шилжилтийн дараах гурван жилийн хугацаанд МУЗГ-аас өрхийн амьжиргааг дээшлүүлэх, ядуурлыг бууруулахтай холбоотой 16 орчим тогтоол шийдвэр гарган хэрэгжүүлсэн боловч, нийгэм, эдийн засгийн огцом шилжилт, “алдаатай” өмч хувьчлалаас хамааран ядуурлын

62 Өмч хувьчлалын үр дүн. УИХ-ын 1995 оны дүн мэдээ.
63 “Ядуу” гэж өрхийн ам бүлийн нэг хүнд ноогдох орлого нь амьжиргааны баталгаажих доод түвшингээс доогуур өрх
64 “Нэн ядуу” гэж өрхийн нэг хүнд ноогдох орлого нь амьжиргааны баталгаажих доод түвшингийн 40 хувьд буюу хүнс, түлшний хэрэгцээгээ хангах боломжгүй өрх

хамралт өссөн. 1990-1993 онд өрхийн амьжиргааг тодорхойлох арга зүй нь өрхийн үндсэн хэрэгцээг хангахад тулгуурласан бөгөөд мөнгөн тусламж үзүүлэх, тусгай сан байгуулах, төлбөрийн зарим хувийг олгох, ажилгүйдлийн тэтгэмж олгох, өндөр настанд зориулсан тусламж зэрэг бодлогын арга хэмжээг хэрэгжүүлж иржээ.
1995 онд Дэлхийн банкны оролцоо дэмжлэгтэйгээр ажилгүйдэл, ядуурлын байдалд улсын хэмжээний дүгнэлт, шинжилгээ хийсэн. Энэ шинжилгээгээр ядуу өрхийг тодорхойлохдоо амьжиргааны баталгаажих доод түвшинг үндсэн үзүүлэлт болгохын хамт тухайн өрхийн орон нутгийн онцлог, амьдралын нөхцлийг харгалзаж, нийгмийн халамж зайлшгүй шаардлагатай өрх, иргэнийг тодорхойлох шинэ аргачлал бий болгосон. Уг судалгааны дүнд хүн амын 36.3% буюу 800 мянган иргэн, 230 гаруй мянган өрх ядуурлын нөхцөлд амьдарч байна хэмээн үнэлжээ. Мөн амьжиргааны түвшин тааруу, ядууралд өртөж байгаа нийгмийн бүлгийг бүтэн ба хагас өнчин хүүхэд, цөөн малтай, ажилгүй, өрх толгойлсон эмэгтэйчүүд, олон хүүхэдтэй орлого багатай өрх хэмээн тодорхойлсон байна.
Шилжилтийн дунд үеийг хамрах 1994-2004 он хүртэлх хугацаанд өрхийн зарлага орлогоос давж, хүмүүсийн цалин орлого ахуйн хэрэгцээнд хүрэлцэхгүй болсон тул “ажил хаях” хэмээх шинэ тутам үзэгдэл бий болж, цалин багатай улсын ажлыг орхих, ашиг орлого ахиу хувиараа хөдөлмөр эрхлэх, худалдаа наймаа хийх хөдөлмөрийн шилжилт явагдсан юм. Тухайн үеийн өрхийн өмнө өдөр тутмын хэрэглээнд цалин орлого хүрэлцэхгүй болох, хоол хүнсний аюулгүй байдал, эрүүл мэндийн баталгаагүй байдал бий болох, өр зээлэнд баригдах, баян хоосны ялгаа гүнзгийрэх эхлэл тавигджээ.
2000 онд “Амьжиргааны түвшинг оролцооны аргаар үнэлэх” судалгааг Эдийн засгийн өсөлтийг дэмжиж, ядуурлыг бууруулах стратегийн баримт бичиг боловсруулах суурь мэдээлэл боловсруулах зорилгоор ҮСГ-аас явуулсан. Уг чанарын судалгаагаар “Ядуурал ба баталгаагүй, эмзэг байдал” харилцан уялдаатайг онцлон тэмдэглэсний дээр өрхийг чинээлэг, боломжийн, ядуу, нэн ядуу гэсэн дөрвөн бүлэгт хуваан амьжиргааны эх үүсвэрийг тодорхойлсон байна. Ялангуяа өрхийн эдийн засгийн баталгаагүй байдлаас гадна нийгэм, аюулгүй байдал, байгаль орчин, эрүүл мэндийн баталгаагүй байдал оршиж байгааг дурджээ. Хүснэгт 4. Өрхийн баталгаагүй, эмзэг байдал

Эдийн засгийн баталгаагүй байдал
Эрүүл мэндийн баталгаагүй байдал Нийгмийн баталгаагүй байдал

Ажилгүйдэл, зах зээлээс алслагдмал байдлаар илэрхийлэгдэж байгаа бөгөөд үүнээс үүдэж олон өрхийн хувьд тэтгэвэр, тэтгэмж нь бэлэн мөнгөний тогтмол орлогын цорын ганц эх үүсвэр болж байна.
Олон өрх ялангуяа ядуу өрх эрүүл мэндийн баталгаагүй нөхцөлд орж байна. Өвчлөл, эрүүл мэндийн үйлчилгээ авах тэгш бус нөхцөлд хот, хөдөөгийн өрхүүд амьдарч байна.
Ажилгүйдэл, эдийн засгийн баталгаагүй байдлын улмаас нийгмийн эмх цэгц алдагдаж, архидалт, гэмт хэрэг өсч, гэр бүлийн хүчирхийлэл, гэр бүл салалт ихэсч байна


Эх сурвалж: Ядуурлыг бууруулах үндэсний хөтөлбөр. 2003

Дээрх баталгаагүй байдал эдийн засгийн уналт, өөрчлөлтөөс хамааран олон тооны өрхүүдэд хүндээр тусч, орлогын дарамтанд олон тооны өрх, хувь хүнийг оруулж, өрхийн эдийн засгийн амьдрал доройтох үндсэн шалтгаан болж байжээ.

Өрхийн нөхцөл байдлын үнэлгээнд гарч буй өөрчлөлт. Өрхийн амьжиргааны түвшнийг орлогын хэмжээтэй харьцуулахад орлогын хэмжээ өсөхийн хэрээр амьжиргааны түвшний үнэлгээ шууд хамааралтай өсч байна. 2001 онд хийсэн Шинжлэх Ухааны Академийн Философи, социологи, эрх зүйн хүрээлэнгээс эрхлэн явуулсан судалгааны дүн (ФСЭХ, 2001:141)-гээс үзэхэд:

1) Чинээлэг өрх	13.8 хувь
2) Боломжийн амьдралтай өрх	18.4 хувь
3) Амьдрал нь дутмаг өрх	22.2 хувь
4) Ядуу өрх	25 хувь-тай байжээ.

Энэ нь Монгол дахь орлогын давхраажлыг тодорхойлох анхны оролдлого байсан гэж үзэж болно. Өрхийн орлого, зарлагын судалгаа(ҮСГ, 2002)-нд тулгуурлан үзэхэд улсын хэмжээгээр нийт хүн амын 36 хувь нь ядуу байгаа бол ядуурлын хамралтын хүрээ хөдөөд хотоос мэдэгдэхүйц өндөр (хөдөөд 43 хувь, хотод 30 хувь) байна. 2002-2003 онд ҮСГ-аас Дэлхийн банк, НҮБХХ-ийн дэмжлэгтэйгээр амьжиргааны түвшин тогтоох гурав дахь судалгааг хийсэн. Судалгаагаар ядуурлын хамралтын хүрээ 36.1 хувь байсан нь шилжилтийн дунд хугацаанд авч хэрэгжүүлсэн өрхийн амьжиргааг дэмжих бодлого, арга хэмжээ ядуурлыг дорвитой бууруулж хараахан чадаагүй болохыг илтгэдэг.
Улс төрийн намуудын мөрийн хөтөлбөрт нийгмийн халамжийг нэмэгдүүлэх, шууд мөнгөн тэтгэмж олгох зэрэг олон амлалт орсон нь ядуурлыг бууруулах бодлогод онцгой нөлөө үзүүлжээ. УИХ-аас Нийгмийн халамжийн тухай хууль(УИХ, 2005)-д нэмэлт өөрчлөлт оруулж, 2005 оноос амьжиргааны баталгаажих түвшингээс доогуур орлоготой болон 3-аас дээш хүүхэдтэй өрхөд сар тутам 3.0 мянган төгрөгийн тэтгэмж олгох болсон. Мөн 2006 оноос энэ бодлогыг өргөжүүлэн бүх хүүхдэд олгох болсны зэрэгцээ шинэ гэр бүлд 500.0, шинээр төрсөн хүүхдэд 100.0 төгрөг олгож эхэлжээ. Гэсэн хэдий ч 2007-2008 оны дэлхий нийтийг хамарсан санхүүгийн хямралын нөлөөгөөр эдийн засгийн өсөлт удааширсны улмаас ядуурал дахин нэмэгдсэн байна. Өрхийн амьжиргааны нөхцөл байдал ядуурлын доройтол 2008 он хүртэл үргэлжилж байсныг ҮСХ-ноос хийсэн өрхийн нийгэм эдийн засгийн судалгаа (ҮСГ, Өрхийн нийгэм, эдийн засгийн судалгааны тайлан, 2008)-наас үзэж болох юм. Уг судалгаанд дурдсанаар нийт 675692 өрхийн 20 хувь нь хангалуун буюу боломжийн амьдралтай, 40 хувь нь дундаж амьдралтай, 40 хувь нь амьжиргааны баталгаажих түвшнээс доогуур, ядуу амьдралтай байв.
Монгол Улсын эдийн засгийн нөхцөл томоохон уул уурхайн хөрөнгө оруулалтын дүнд тогтворжиж, хүн амын ажил эрхлэлтийн байдал сайжирч, мал аж ахуй, газар тариалан, уул уурхайн томоохон хөрөнгө оруулалт бий болсноор цалин тэтгэвэрийн хэмжээ үе шаттай нэмэгдэж ирсэн. 2008 онтой харьцуулахад 2013 оны байдлаар өрхийн орлогын хэмжээ 3-5 дахин нэмэгдсэн ба өрхийн зарлагад эзлэх хүнсний бүтээгдэхүүн эрс багасч, хүнсний бус бүтээгдэхүүн/автомашин, TV гм/, үл хөдлөх хөрөнгө/орон сууц/, тансаг хэрэглээ/Vehicle, luxury town and houses, network business products гм/ ихээхэн нэмэгдэх хандлага ажиглагдаж байна. МУИС-ийн СНАТ-ээс 2015 онд явуулсан суурь судалгааны дүнд тулгуурлан өрхийн орлогын давхраажлыг дараах байдлаар тодорхойлж болно.

[image: ]Зураг 1. Орлогын давхраажил/2015 оны судалгааны мэдээлэлд тулгуурласан/



1900001 –с дээш	Өндөр орлоготой7.1%


1900000 хүртэл	Дундаас дээгүүр9.5%


1100000 хүртэл	Дунд орлоготой28.9%



700000 хүртэл

36.1%

Бага орлоготой



300000 хүртэл

18.4%

Ядуу, АБТ-ээс доогуур


Орлогын давхраажлыг тооцохдоо судалгаанд хамрагдсан хүмүүс, өрхийн дундаж орлого(853 мянга) ба орлогын хүрэлцээнд тулгуурлан65 тооцоолол хийсэн болно. Одоо энэхүү тооцоололд тулгуурлан өөрийн нийгмийн давхаргын байдлаа хүн ам хэрхэн үнэлснийг харьцуулан авч үзье.
Хүснэгт 5. Орлогын ба нийгмийн давхраажлыг харьцуулах нь
	№
	Нийгмийн давхраажлын
талаарх өөрийн үнэлгээ
	Орлогын хүрэлцээ
	Орлогын давхраажлын
тооцоолол

	1
	Дээд - 1.7%
	Хуримтлуулдаг-7.1%
	Өндөр орлоготой-7.1%

	2
	Дундаас дээгүүр - 12.1%
	Үнэ цэнэтэй зүйл авдаг-8.4%
	Дундаас дээгүүр-9.5%

	3
	Дунд - 72.2%
	ӨТСХ-гээ хангадаг-40.0%
	Дундаж орлоготой-28.9%

	4
	Дундаас доогуур - 10.5%
	ӨТСХ-дээ дөнгөж хүрдэг-
34.3%
	Бага орлоготой-36.1%

	5
	Доод - 3.5%
	ӨТСХ хангадаггүй-10.2%
	Ядуу, АБТ доогуур-18.4%


Хүснэгтэд 2015 оны МУИС-ийн суурь судалгааны тоон мэдээллийг ашигласан. (n=900) Тухайн судалгааны үр дүнгээс үзэхэд өөрсдийгөө дунд ангид хамруулж үзэж буй хүмүүсийн тоо харьцангуй их(72.2%) байна. Хэрэв хүснэгтийн 2 дахь багана буюу Өдөр тутмын суурь хэрэгцээгээ дөнгөж хангадаг(34.3%), ба тодорхой хэмжээнд хангаж ойр зуурын хувцас хунар авдаг(40.0%) гэсэн хариултын хувийг	нэмбэл тухайн хариулттай дүйж очих юм.	Энд чухамхүү нийгмийн болон орлогын давхрааны үндсэн зангилаа асуудал оршиж байна. Зөвхөн орлогоор, эсвэл орлогын хүрэлцээгээр нийгмийн давхраажлыг тайлбарлаж болохгүй нь хэнд ч ойлгомжтой бөгөөд, нөгөө талаас бага орлоготой, ядуу, амьжиргааны баталгаажих түвшнээс доогуур орлоготой атлаа өөрсдийгөө дунд давхраанд оруулж тооцож буй бодит байдлаа “хэтрүүлэн үнэлэх” үнэлэмжийг бид цаашдын шинжилгээндээ тооцож үзэх шаардлагатай.

· Орлогын давхраажилд нөлөөлж буй нийгэм, хүн ам зүйн хүчин зүйлсийг шинжлэх нь
Орлогын давхраажилд нөлөөлж буй нийгэм хүн ам зүйн үзүүлэлтийг life rainbow model/амьдралын мөчлөгийн загвар гэж орчуулж болно. М.Б/ загварт тулгуурлан шинжилж болох юм. Учир нь орлого бол хүний амьдралын насны мөчлөг, үйл ажиллагааны чадавхи, эрхэлж буй ажил мэргэжлээс ихээхэн хамааралтай, хувьсамтгай шинж чанартай билээ.

65 Судалгааны зорилго, хийгдсэн талбараас хамаарч тэрбумаар тоологдох хөрөнгөтэй, орлогын дээд давхрааг тооцоололд ороогүй.

Зураг 2. Life rainbow загвар ба орлогын давхраа
[image: ]
Судалгаанд оролцогчдыг залуу үе(35 хүртэлх), дунд үе(36-55), ахмад үе(56-с дээш) гэсэн насны гурван бүлэгт хуваан, орлогын давхраанд эзэлж буй байр суурь, боловсрол, ажил мэргэжил зэргийг харьцуулж үзсэн болно.
Залуу үе. Амьдралын мөчлөгийг харуулсан тус загвараас үзэхэд орлогын дээд давхраанд хамрах залуучуудын тоо хэмжээ харьцангуй өсөж байгаа дүр зураг харагдаж байна. Өрхийн орлогын хүрэлцээнд өгсөн хариултаас үзэхэд 1.8 саяас дээш орлоготой хүмүүс, өрхийн хувьд хуримтлал үүсгэх боломжтой гэж хариулсан бөгөөд өнөөгийн залуу гэр бүлийн 8% нь орлогын дээд давхраанд байрлал эзэлж байна. Мөн тэдгээрийг эзэмшсэн боловсролыг нь авч үзэхэд 76%, эрхэлж буй ажил мэргэжлээр нь авч үзэхэд 50 гаруй хувь нь хувийн компанид ажилладаг ажээ. Тэрчлэн залуусын 1/3 нь орлогын дунд давхраанд хамаарч байгаа нь сонирхол татаж байна. Нийгэм эдийн засгийн шинэ байгуулалд шилжин орсноор хувийн өмч хөрөнгөтэй болж, үр хүүхэддээ өвлүүлэх нэгэн үе солигдож буй тул эдгээр залуусын тодорхой хэсэг нь баялаг өвлөгч байж мэднэ. Мөн дараагийн 20 жилд хүн амын харъяалагдаж буй орлогын дундаж давхраа нэмэгдэх төлөв харагдаж байна.
Дунд үе. Хуримтлал үүсгэх боломжтой орлогын дээд давхрааг бүрдүүлж буй хүмүүсийн 6.8 хувийг дунд насныхан эзэлж байна. Энэ насны хүмүүсийн хувьд ихэвчлэн төр, төсвийн байгууллагад ажилладаг, боловсролын хувьд авч үзэхэд 78% нь дээд боловсролтой байгаа нь анхаарал татаж байна. Дунд үеийнхний 1/5 нь ядуу буюу амьжиргааны баталгаажих түвшнээс доогуур орлоготой байна.

Ахмад үе. Хуримтлал үүсгэх боломжгүй нөхцөл өнөөгийн ахмад үеийнхэнд тохиолдож байна. Үүнд мөнгөний ханш уналт болон тэтгэвэр, тэтгэмжийн хүрэлцээгүй байдал нөлөөлж байгаа нь гарцаагүй. Судалгааны дүнгээс үзэхэд ахмад настнуудын бараг 1/3 нь ядуу буюу амьжиргааны баталгаажих түвшнээс доогуур орлого бүхий доод давхраанд багтаж байна. Мөн тэдгээрийн олонх нь ажил хөдөлмөрийн дараах үе буюу тэтгэвэр, тэтгэмж авч байгаа ажээ. Ахимаг насныхны 2.7% нь орлогын дээд давхраанд багтаж байгааг ажил мэргэжлийн хувьд авч үзэхэд төр, улс төрийн ажил мэргэжил эрхэлж байгаа болно. Дээр дурдсан нас, орлого, мэргэжил, боловсрол зэрэг хүчин зүйлсэд холбоо хамаарлын шинжилгээ хийсэн.

	
	Нийгмийн давхарга
	Орлогын хүрэлцээ
	Орлого
	Нас
	Ажил
	Боловсрол

	Нийгмийн давхарга
	1.000
	0.373**
	0.219**
	-0.112**
	-0.054*
	0.169**

	Өрхийн орлогын
хүрэлцээ
	0.373**
	1.000
	0.345**
	-0.263**
	-0.071*
	0.215**

	Орлогын хэмжээ
	0.219**
	0.345**
	1.000
	-0.127**
	0.019*
	0.345**

	Нас
	-0.112**
	-0.263**
	-0.127**
	1.000
	0.203**
	-0.303**

	Ажил эрхлэлт
	-0.054*
	-0.071*
	0.019*
	0.203**
	1.000
	0.139**

	Боловсрол
	0.169**
	0.215**
	0.345**
	-0.303**
	0.139**
	1.000


** Correlation is significant at the 0.01 level.(2 tailed), *Correlation is significant at the 0.05 level.
Нийгмийн давхаргад орлогын хүрэлцээ(0.373), орлогын хэмжээ(0.219) болон боловсрол шууд эерэг нөлөөтэй, ач холбогдлын түвшин өндөр байна. Түүнчлэн нас(-0.112) болон ажил эрхлэлтийн байдал(-0.054) урвуу хамаарал ажиглагдаж байна. Хүн амын нас өндөр болох тусам ажил мэргэжлээс хөндийрөх, улмаар орлого буурч, улмаар өөрийн нийгмийн давхаргыг үнэлэх үнэлэмж буурч байгаагаар үүнийг тайлбарлаж болно.Судалгаанаас үзэхэд боловсрол(0.169) ба нийгмийн давхаргын хооронд эерэг шууд хамаарал ажиглагдаж байна. Боловсролын түвшин өндөрсөх тутам нийгмийн давхаргын үнэлгээ нэмэгдэж байгаагаар үүнийг тайлбарлаж болох юм.
Товч дүгнэлт
· Хүний амьдрал, үйл ажиллагаа төрөх, өсөх, сэргэх, бүтээх, оргилдоо хүрэх, уруудаж, буурах үндсэн мөчлөгтэй тул энэхүү үйл явцад боловсрол, ажил мэргэжил, орлого, эд баялаг хэрхэн өөрчлөгдөж буйг авч үзсэнээр орлогын давхраажлыг илүү нарийвчлан тайлбарлаж болох юм.
· Орлогын давхраажлыг эдийн засгийн агуулгатай хэмээн социологийн шинжилгээнээс гадуур орхиж хэрхэвч болохгүй бөгөөд энэ нь үе дамжсан социал зиндаачлал/интергенерац/-ыг тайлбарлах боломж олгож байдгаараа давхраажлын судалгаанд нэн чухал сэдэв болно.
· Орлогын давхраажлын шинжилгээг хийхийн тулд хувь хүн ба өрхийн орлогын хэмжээ, бүтэц, хүрэлцээ зэргийг нарийвчлан авч үзэх, харьцуулан шинжлэх явдал арга зүйн ач холбогдолтой болох нь энэхүү бэсрэг өгүүллээс бэлхэнээ харагдаж байна.
· Цаашид орлогын хүрэлцээ ба хүртээмжийг нарийвчлах, хуримтлал үүсгэх үйл явц, эд баялаг эзэмших ба өвлүүлэх үйл явц зэрэгт дүн шинжилгээ хийх нь орлогын тэгш бус байдал ялгарал, цаашилбал нийгмийн давхраажлын судалгааны томоохон талбар, чиглэл байх болно.

· Монголын нийгмийн давхраажлын судалгаанд шинээр төрж буй баячууд, улс төрч бизнесмэнүүд, хүчний байгууллага, эрх мэдлийг ашиглан хөлжигсөд, хууль бусаар баяжигсад, төрөөс төрсөн тэрбумтан, “дээдсийн хүрээ”-ний асуудал нарийвчлан судлагдаагүй, цаашид судлавал зохих судалгааны шинэхэн сэдэв болно.
· Монголчууд өөрсдийн нийгэмд эзлэх байр суурь, анги давхрааг хэсэг бусаг байдлаар дан ганц эзэмшсэн боловсрол, эсвэл өмч хөрөнгөтэй холбож ойлгох явдал түгээмэл хэвээр байна. Энэ тохиолдолд таамаглалт шинжтэй-“хуурмаг давхраажил” үүсч, судлаачдыг төөрөгдөлд хүргэж болох юм.
· Эцэст нь тэмдэглэхэд судалгааны дүнд тулгуурлан гаргасан дүгнэлт, тайлбарлал Монголын нийгмийн бүтэц, давхраажлын судалгаанд бага ч болтугай хувь нэмэр оруулна гэж үзэж байна.

